
ҚАЗАҚСТАН РЕСПУБЛИКАСЫНЫҢ ЗАҢЫ


Мүмкіндігі шектеулі балаларды кешенді қолдау туралы 


1-тарау. ЖАЛПЫ ЕРЕЖЕЛЕР

1-бап. Осы Заңда пайдаланылатын негізгі ұғымдар

Осы Заңда мынадай негізгі ұғымдар пайдаланылады:
1) арнаулы білім беру – жалпы білім беретін оқу бағдарламаларын және мектепке дейінгі тәрбие мен оқытудың, бастауыш, негізгі орта, жалпы орта білім берудің арнаулы оқу бағдарламаларын, техникалық және кәсіптік, орта білімнен кейінгі білім берудің білім беру бағдарламаларын іске асыратын білім беру ұйымдарында арнаулы жағдайлар жасауды қамтитын, мүмкіндігі шектеулі балаларды тәрбиелеу және оқыту процесі;
2) арнаулы педагог – «Арнаулы педагогика» бағыты бойынша жоғары педагогикалық білімі бар және мүмкіндігі шектеулі балаларды оқыту, тәрбиелеу және арнаулы психологиялық-педагогикалық қолдау, білім беру қызметін әдістемелік қолдау немесе ұйымдастыру бойынша педагогтің кәсіптік қызметін жүзеге асыратын адам;
3) арнаулы психологиялық-педагогикалық қолдау стандарты – білім беру ұйымдарында мүмкіндігі шектеулі балаларға арнаулы психологиялық-педагогикалық қолдау шарттарына, сапасына және көлеміне қойылатын ең төмен талаптарды белгілейтін нормативтік құқықтық акт;
4) балалар скринингі – дамуындағы ықтимал ауытқуды анықтау үшін балаларды жаппай стандартталған зерттеп-қарау;
5) дамуындағы ауытқу – сенсорлық жүйелердің, сөйлеудің, интеллекттің, тірек-қимыл аппаратының бұзылуын, эмоциялық-сана жағынан ауытқуды және мінез-құлықтың бұзылуын, әлеуметтік, медициналық және арнаулы психологиялық-педагогикалық қолдауды талап ететін психикалық дамуының тежелуін қоса алғанда, баланың физикалық және (немесе) психикалық дамуындағы уақытша немесе тұрақты ауытқулар;
6) дамытушы пәндік-кеңістіктік орта – мектеп жасына дейінгі баланың ерекше білім беру қажеттіліктері мен жеке мүмкіндіктерін ескере отырып, олардың физикалық, тұлғалық, зияткерлік, әлеуметтік және эмоциялық тұрғыдан дамуын қамтамасыз ететін орта;
7) ерекше білім беру қажеттіліктерін бағалау бағдарламасы – балалардың білім алуының қажетті шарттарын айқындау үшін олардың ерекше білім беру қажеттіліктерін анықтаудың мазмұны мен әдістерін айқындайтын құжат;
8) ерекше білім беру қажеттіліктерін бағалау орталығы (бұдан әрі – бағалау орталығы) – облыстардың, республикалық маңызы бар қалалардың, астананың жергілікті атқарушы органдарының шешімі бойынша құрылатын, «қатер» тобындағы балалардың, мүмкіндігі шектеулі балалардың ерекше білім беру қажеттіліктерін айқындайтын, олардың білім беру бағдарламаларын меңгеру деңгейін анықтау үшін ерекше білім беру қажеттіліктерін бағалау бағдарламаларын іске асыратын, оның ішінде диагностикалық топтар жағдайында іске асыратын, сондай-ақ білім беру қызметінің субъектілеріне консультациялық көмек көрсететін заңды тұлға; 
9) ерте анықтау – ерте қолдауды қамтамасыз ету мақсатында сәби жастағы (үш жасқа дейінгі) балалардың дамуындағы ауытқуды уақтылы анықтауға бағытталған процесс;
10) ерте қолдау – «қатер» тобындағы балаларға, үш жасқа дейінгі мүмкіндігі шектеулі балаларға дамуындағы ауытқу қатерлерін азайту және бала мүгедектігінің профилактикасы мақсатында көмек көрсетуге бағытталған іс-шаралар кешені;
11) жеке оқыту – дамуындағы ауытқу балаларға жалпы сынып, топ жағдайларында білім беру процесіне тұрақты немесе уақытша қатысуға мүмкіндік бермейтін балаларды оқыту және тәрбиелеу нысаны;
12) жеке қолдау жоспары – мүмкіндігі шектеулі балаларға және «қатер» тобындағы балаларға медициналық, білім беру және арнаулы әлеуметтік көрсетілетін қызметтер көлемін айқындайтын құжат;
13) инклюзивті мәдениет – барлық балалардың физикалық, психикалық, әлеуметтік, мәдени немесе өзге де ерекшеліктеріне қарамастан тең мүмкіндіктер мен олардың қоғам өміріне қатысуын қамтамасыз ететін құндылықтар жүйесі;
14) мүмкіндігі шектеулі балалар – мүгедектігі бар балаларды қоса алғанда, білім беру процесіне және әлеуметтенуге толыққанды қатысуға кедергі келтіретін дамуында ауытқуы бар балалар;
15) мүмкіндігі шектеулі балаларды арнаулы психологиялық-педагогикалық қолдау – меншік нысанына және ведомстволық бағыныстылығына қарамастан білім беру ұйымдары ұсынатын, арнаулы психологиялық-педагогикалық қолдау стандартында белгіленген ең төмен талаптарға сәйкес келетін, мүмкіндігі шектеулі балалардың бұзылған функцияларын дамытуға және орнын толтыруға бағытталған қызметтер кешені;
16) мүмкіндігі шектеулі балаларға арнаулы психологиялық-педагогикалық қолдау көрсететін білім беру ұйымы – қызметін арнаулы психологиялық-педагогикалық қолдау стандартына сәйкес жүзеге асыратын білім беру ұйымы;
17) мүмкіндігі шектеулі балаларды әлеуметтендіру – мүмкіндігі шектеулі балалардың тыныс-тіршіліктің әртүрлі салаларына толыққанды қатысуы үшін тең мүмкіндіктерді қамтамасыз ету мақсатында оларды қоғамдық өмірге интеграциялау процесі;
18) мүмкіндігі шектеулі балаларға (адамдарға) және «қатер» тобындағы балаларға кешенді қолдау көрсетудің интеграцияланған модулі (бұдан әрі – интеграцияланған модуль) – денсаулық сақтау, білім беру және әлеуметтік қорғау саласындағы уәкілетті органдардың ақпараттандыру объектілерімен интеграцияланған, мүмкіндігі шектеулі балаларға кешенді қолдау көрсету кезінде автоматтандырылған ақпаратпен алмасуға арналған әлеуметтік-еңбек саласының бірыңғай ақпараттық жүйесінің модулі. 
19) мүмкіндігі шектеулі балалардың кәсіптік бағдарлануы  – кәсіп пен оқу орнын саналы түрде таңдау үшін білім алушы мен тәрбиеленушінің бейімділігін, қабілеттері мен мүдделерін анықтауға бағытталған іс-шаралар кешені;
20) мүмкіндігі шектеулі балаларды кешенді қолдау – мүмкіндігі шектеулі балаларды және «қатер» тобындағы балаларды толыққанды дамытуды және әлеуметтендіруді қамтамасыз ету үшін медициналық және (немесе) білім беру және (немесе) арнаулы әлеуметтік қызметтерді қамтитын өзара байланысты шаралар кешені, оның ішінде ерте қолдау;
21) «қатер» тобындағы бала (балалар) – дамуында ауытқу болуы ықтимал, ерте қолдауды қажет ететін үш жасқа дейінгі бала (балалар).

2-бап. Қазақстан Республикасының мүмкіндігі шектеулі балаларды кешенді қолдау туралы заңнамасы

1. Қазақстан Республикасының мүмкіндігі шектеулі балаларды кешенді қолдау туралы заңнамасы Қазақстан Республикасының Конституциясына негізделеді және осы Заңнан және Қазақстан Республикасының өзге де нормативтік құқықтық актілерінен тұрады. 
2. Қазақстан Республикасы ратификациялаған халықаралық шарттар осы Заңнан басым болады. Қазақстан Республикасы қатысушысы болып табылатын халықаралық шарттардың Қазақстан Республикасының аумағында қолданылу тәртібі мен талаптары Қазақстан Республикасының заңнамасында айқындалады.

3-бап. Осы Заңның негізгі мақсаттары, міндеттері мен қағидаттары

1. Мүмкіндігі шектеулі балаларды денсаулық сақтау, білім беру және халықты әлеуметтік қорғау саласында кешенді қолдауды қамтамасыз ету осы Заңның негізгі мақсаты болып табылады. 
2. Осы Заңның негізгі міндеттері:
1) мүмкіндігі шектеулі балаларға медициналық, білім беру мен арнаулы әлеуметтік қызметтердің қолжетімділігін қамтамасыз ету;
2) мүмкіндігі шектеулі балаларға қоғам өміріне толыққанды және тең қатысу үшін жағдайлар жасау; 
3) мүмкіндігі шектеулі балаларға кешенді қолдау көрсетуді жүзеге асыратын органдар мен ұйымдардың ведомствоаралық өзара іс-қимылын қамтамасыз ету;
4) балалар мүгедектігінің алдын алу және дамуында ауытқудың болу қатерін төмендету мақсатында «қатер» тобына жататын балаларды анықтау және қолдау шараларын іске асыру.
3. Осы Заңның негізгі қағидаттары:
1) мүмкіндігі шектеулі балаларға кешенді қолдау көрсетудің кепілдігі мен қолжетімділігі;
2) мүмкіндігі шектеулі балаларға кешенді қолдау көрсетудің ұтымдылығы мен парасаттылығы;
3) дамытудың, тәрбиелеудің және оқытудың барлық кезеңдерінде кешенді қолдаудың үздіксіздігі мен сабақтастығы;
4) мүмкіндігі шектеулі балаларға кешенді қолдау көрсету кезінде жеке адамға бағдарланған тәсіл;
5) мүмкіндігі шектеулі балалардың дербес деректерінің құпиялылығы. 
4. Мүмкіндігі шектеулі балаларды кешенді қолдау Заңның осы бабында белгіленген мақсаттарға, міндеттерге және қағидаттарға сәйкес келуге тиіс.

2-тарау. ДЕНСАУЛЫҚ САҚТАУ, БІЛІМ БЕРУ ЖӘНЕ ХАЛЫҚТЫ ӘЛЕУМЕТТІК ҚОРҒАУ САЛАСЫНДАҒЫ УӘКІЛЕТТІ ОРГАНДАР МЕН ЖЕРГІЛІКТІ АТҚАРУШЫ ОРГАНДАРДЫҢ МҮМКІНДІГІ ШЕКТЕУЛІ БАЛАЛАРДЫ КЕШЕНДІ ҚОЛДАУ МӘСЕЛЕЛЕРІ БОЙЫНША ӨКІЛЕТТІКТЕРІ

4-бап. Денсаулық сақтау саласындағы уәкілетті органның құзыреті

Денсаулық сақтау саласындағы уәкілетті орган:
1) мүмкіндігі шектеулі балаларға кешенді қолдау көрсету кезінде денсаулық сақтау саласындағы жергілікті атқарушы органдарды үйлестіруді және оларға әдістемелік басшылық жасауды жүзеге асырады;
2) скринингті ұйымдастыру қағидаларын бекітеді;
3) мүгедектігі бар балаларды қоспағанда, аурулардан кейін қозғалыс функциялары уақытша шектелген мүмкіндігі шектеулі балаларға арналған техникалық қосалқы (компенсаторлық) құралдар мен арнайы жүріп-тұру құралдарының тізбесін бекітеді;
4) мүгедектігі бар балаларды қоспағанда, аурулардан кейін қозғалыс функциялары уақытша шектелген мүмкіндігі шектеулі балаларға техникалық көмекші (компенсаторлық) құралдар мен арнайы жүріп-тұру құралдарын ұсыну қағидаларын бекітеді;
5) осы Заңның мақсаттары мен міндеттеріне және Қазақстан Республикасының заңнамасына сәйкес мүмкіндігі шектеулі балаларды, оның ішінде «қатер» тобына жататын балаларды кешенді қолдауға байланысты денсаулық сақтау саласындағы нормативтік құқықтық актілерді бекітеді;
6) осы Заңда Қазақстан Республикасының өзге де заңдарында, Қазақстан Республикасы Президентінің және Қазақстан Республикасы Үкіметінің актілерінде көзделген өзге де өкілеттіктерді жүзеге асырады.

5-бап. Білім беру саласындағы уәкілетті органның құзыреті

Білім беру саласындағы уәкілетті орган:
1) мүмкіндігі шектеулі балаларға білім беру қызметтерін көрсететін білім беру ұйымдарының оқу-әдістемелік және ғылыми-әдіснамалық қамтамасыз етілуін үйлестіреді;
2) мүмкіндігі шектеулі балаларға кешенді қолдау көрсету кезінде білім беру саласындағы жергілікті атқарушы органдарды үйлестіруді және оларға әдістемелік басшылық жасауды жүзеге асырады; 
3) мүмкіндігі шектеулі балаларға арнайы психологиялық-педагогикалық қолдау көрсету бойынша білім беру қызметімен айналысуға лицензия және (немесе) лицензияға қосымшаны береді;
4) осы Заңның мақсаттары мен міндеттеріне және Қазақстан Республикасының заңнамасына сәйкес мүмкіндігі шектеулі балаларды, оның ішінде «қатер» тобына жататын балаларды кешенді қолдауға байланысты білім беру саласындағы нормативтік құқықтық актілерді бекітеді;
5) осы Заңда, Қазақстан Республикасының өзге де заңдарында, Қазақстан Республикасы Президентінің және Қазақстан Республикасы Үкіметінің актілерінде көзделген өзге де өкілеттіктерді жүзеге асырады.

6-бап. Халықты әлеуметтік қорғау саласындағы уәкілетті органның құзыреті

Халықты әлеуметтік қорғау саласындағы уәкілетті орган мынадай өкілеттіктерді орындайды:
1) Қазақстан Республикасының заңнамасында белгіленген тәртіппен мүмкіндігі шектеулі балаларға және «қатер» тобындағы балаларға кешенді қолдау көрсету кезінде интеграцияланған модульдің жұмыс істеуін қамтамасыз етеді;
2) мүмкіндігі шектеулі балаларға кешенді қолдау көрсету кезінде халықты әлеуметтік қорғау саласындағы жергілікті атқарушы органдарды үйлестіруді және оларға әдістемелік басшылық жасауды жүзеге асырады;
3) Қазақстан Республикасының еңбек заңнамасына сәйкес жергілікті атқарушы органдар қабылдайтын мүмкіндігі шектеулі балаларды жұмысқа орналастыруға жәрдемдесуге бағытталған шаралардың мониторингін жүзеге асырады; 
4) осы Заңның мақсаттары мен міндеттеріне және Қазақстан Республикасының заңнамасына сәйкес мүмкіндігі шектеулі балаларды, оның ішінде «қатер» тобындағы балаларды кешенді қолдауға байланысты әлеуметтік қорғау және халықты жұмыспен қамтуды саласындағы нормативтік құқықтық актілерді бекітеді; 
5) осы Заңда, Қазақстан Республикасының өзге де заңдарында, Қазақстан Республикасы Президентінің және Қазақстан Республикасы Үкіметінің актілерінде көзделген өзге де өкілеттіктерді жүзеге асырады.

7-бап. Облыстардың, республикалық маңызы бар қалалардың және астананың, ауданның (облыстық маңызы бар қаланың) жергілікті атқарушы органдарының құзыреті

1. Облыстың, республикалық маңызы бар қаланың және астананың, ауданның (облыстық маңызы бар қаланың) жергілікті атқарушы органдары:
1) мүмкіндігі шектеулі балаларды кешенді қолдау шеңберінде көрсетілетін медициналық, білім беру және әлеуметтік қызметтерге қолжетімділікті және олардың сапасын қамтамасыз етеді;
2) мүмкіндігі шектеулі балаларды оқытуды, оларға білім алу үшін арнайы жағдайлар жасауды қамтамасыз етеді; 
3) денсаулық сақтау ұйымдарында балалардың скринингін ұйымдастырады;
4) балалар скринингі нәтижелерін ата-анасының немесе өзге де заңды өкілдерінің келісімімен бағалау орталықтарына жіберуді қамтамасыз етеді;
5) мүмкіндігі шектеулі балаларды арнаулы психологиялық-педагогикалық қолдаумен қамтамасыз етеді;
6) мүмкіндігі шектеулі балаларды қосымша біліммен қамтуды қамтамасыз етеді; 
7) бағалау орталықтарындағы ерекше білім беру қажеттіліктерін бағалауды қамтамасыз етеді;
8) білім беру және денсаулық сақтау ұйымдарында мүмкіндгі шектеулі балалардың, халықты әлеуметтік қорғау ұйымдарында мүгедектігі бар балалардың оңалтылуын және әлеуметтік бейімделуін қамтамасыз етеді;
9) мүмкіндігі шектеулі балаларға кешенді қолдау көрсететін мемлекеттік білім беру, денсаулық сақтау және халықты әлеуметтік қорғау ұйымдарын сапалы кадрлық қамтамасыз етуді жүзеге асырады;
10) тегін медициналық көмектің кепілдік берілген көлемі және міндетті әлеуметтік медициналық сақтандыру жүйесі шеңберінде медициналық көмек алуға және әлеуметтік көмек пен арнаулы әлеуметтік қызметтер алуға мүмкіндігі шектеулі балалардың  құқықтарын іске асыруды қамтамасыз етеді;
11) мүмкіндігі шектеулі балаларға және «қатер» тобындағы балаларға қызмет көрсететін мемлекеттік білім беру, денсаулық сақтау және халықты әлеуметтік қорғау ұйымдарын материалдық-техникалық қамтамасыз етуді жүзеге асырады;
12) бюджет қаражаты есебінен қаржыландырылатын мемлекеттік денсаулық сақтау, білім беру және халықты әлеуметтік қорғау ұйымдары кадрларының біліктілігін арттыруды ұйымдастырады; 
13) ерте қолдау қызметтерін және даму мен ерте араласу орталықтарын құрады;
14) республикалық және облыстық маңызы бар қалаларда, астанада, аудандарда мүмкіндігі шектеулі балаларға арнаулы психологиялық-педагогикалық қолдау көрсететін мемлекеттік білім беру ұйымдарын заңнамада белгіленген тәртіппен құрады, қайта ұйымдастырады, таратады;
15) техникалық және кәсіптік, орта білімнен кейінгі, жоғары және (немесе) жоғары оқу орнынан кейінгі білім беру бағдарламаларын іске асыратын ұйымдарды бітіргеннен кейін мүмкіндіктері шектеулі балаларды Қазақстан Республикасының заңнамасына сәйкес жұмысқа орналастыруды және (немесе) жұмыспен қамтуды қамтамасыз етеді;
16) мүмкіндігі шектеулі балаларды тәрбиелеп отырған отбасылардың құқықтарын қорғауды және оларға консультациялық көмек көрсетуді қамтамасыз етеді;
17) мүмкіндігі шектеулі балалардың кешенді қолдауға деген қажеттіліктерінің көлеміне талдау жүргізеді және оны Мемлекеттік жоспарлау жүйесінің құжаттарында көрсету шараларын көздейді;
18) мүгедектігі бар балаларды қоспағанда, аурулардан кейін қозғалыс функциялары уақытша шектелген мүмкіндігі шектеулі балаларды денсаулық сақтау саласындағы уәкілетті орган айқындайтын тізбеге сәйкес техникалық көмекші (компенсаторлық) құралдармен және арнайы жүріп-тұру құралдарымен қамтамасыз етеді;
19) жергілікті мемлекеттік басқару мүддесінде Қазақстан Республикасының заңнамасымен жергілікті атқарушы органдарға жүктелетін өзге де өкілеттіктерді жүзеге асырады.
2. Облыс, республикалық маңызы бар қала, астана әкімінің шешімімен республикалық және облыстық маңызы бар қалаларда, астанада, сондай-ақ елу мың бала тұратын аудандарда бағалау орталықтары құрылады.

8-бап. Денсаулық сақтау, білім беру, халықты әлеуметтік қорғау саласындағы уәкілетті органдар мен жергілікті атқарушы органдардың ведомствоаралық өзара іс-қимылы

1. Денсаулық сақтау, білім беру, халықты әлеуметтік қорғау саласындағы уәкілетті органдар мен жергілікті атқарушы органдардың ведомствоаралық өзара іс-қимылының мақсаты жеке қолдау жоспарын іске асыру арқылы мүмкіндігі шектеулі балаларды қоғамға әлеуметтендіру мақсатында оларды қолдаудың кешенді жүйесін құру болып табылады.  
2. Мүмкіндігі шектеулі балаларды кешенді қолдау шараларын ведомствоаралық үйлестіруді және олардың іске асырылуын талдауды денсаулық сақтау, білім беру және әлеуметтік қорғау саласындағы уәкілетті органдар интеграцияланған модульді пайдалана отырып, сондай-ақ олардың жанында қалыптастырылатын консультативтік-кеңесші органдардың қызметі арқылы жүзеге асырады.
3. Жеке қолдау жоспары ерекше білім беру қажеттілігін бағалау нәтижелері бойынша, мүмкіндігі шектеулі балаға және «қатер» тобындағы балаға тағайындалған медициналық және білім беру қызметтерінің көлемі және мүгедектігі бар балаға Қазақстан Республикасының Әлеуметтік кодексіне сәйкес тағайындалған арнаулы әлеуметтік қызметтер көлемі негізінде интеграцияланған модульде қалыптастырылады.
4. Интеграцияланған модульдің жұмыс істеуі шеңберінде мүмкіндігі шектеулі балалардың және «қатер» тобындағы балалардың дербес және медициналық деректерін беру осы Заңға, «Халық денсаулығы және денсаулық сақтау жүйесі туралы» Қазақстан Республикасының Кодексіне және Қазақстан Республикасының дербес деректерді қорғау туралы заңнамасына сәйкес баланың ата-анасының және өзге де заңды өкілдерінің келісімімен кешенді қолдау көрсету үшін қажетті шектерде жүзеге асырылады. 
5. Денсаулық сақтау, білім беру, халықты әлеуметтік қорғау саласындағы уәкілетті органдар мен жергілікті атқарушы органдар өз құзыреттері шегінде мынадай өкілеттіктерді бірлесіп орындайды:
1) «қатер» тобындағы балаларды, мүмкіндігі шектеулі балаларды ерте анықтау және ерте қолдау жүйесін дамыту шараларын қабылдайды;
2) мүмкіндігі шектеулі балаларға (адамдарға) кешенді қолдау көрсетуді үйлестіреді және мониторингтеуді жүзеге асырады;
3) мүмкіндігі шектеулі балаларға кешенді қолдау көрсететін субъектілер арасында инклюзивті мәдениет қалыптастыру жөнінде шаралар қабылдайды.

3-тарау. МҮМКІНДІГІ ШЕКТЕУЛІ БАЛАЛАРҒА КЕШЕНДІ ҚОЛДАУ КӨРСЕТУ ЖӨНІНДЕГІ ҰЙЫМДАРДЫҢ ҚЫЗМЕТІ 

9-бап. Мүмкіндігі шектеулі балаларға денсаулық сақтау, білім беру, халықты әлеуметтік қорғау ұйымдары ұсынатын шаралар (көрсетілетін қызметтер)

1. Мүмкіндігі шектеулі балаларға денсаулық сақтау ұйымдары көрсететін медициналық қызметтер:
1) мүмкіндігі шектеулі балалар мен «қатер» тобындағы балаларды анықтау мақсатында сәби жастағы балаларға скрининг жүргізу;    
2) мүмкіндігі шектеулі балаларға және «қатер» тобындағы балаларға медициналық көрсетілімдер бойынша консультациялық-диагностикалық көмек көрсету;
3) медициналық көрсетілімдер бойынша амбулаториялық дәрі-дәрмекпен қамтамасыз ету;
4) мүмкіндігі шектеулі балаларға медициналық көмек көрсету, медициналық оңалту және паллиативтік медициналық көмек көрсету.
2. Мүмкіндігі шектеулі балаларға (адамдарға) білім беру ұйымдары көрсететін білім беру қызметтері:
1) «қатер» тобындағы балалар мен мүмкіндігі шектеулі балаларды ерте қолдау және арнаулы психологиялық-педагогикалық қолдау; 
2) мүмкіндігі шектеулі балалардың  жеке мүмкіндігі мен ерекше білім беру қажеттіліктерін ескере отырып, білім берудің барлық деңгейлерінде оларды тәрбиелеу және оқыту; 
3) мүмкіндігі шектеулі балаларды (адамдарды) кәсіптік бағдарлау және кәсіптік даярлау;
4) қосымша білім беру шеңберінде демалдыру және сауықтыру; 
5) мүмкіндігі шектеулі балаларды дамыту, тәрбиелеу, оқыту және әлеуметтендіру мәселелері бойынша ата-аналарға немесе өзге де заңды өкілдерге консультациялық көмек көрсету.
3. Халықты әлеуметтік қорғау ұйымдары мүгедектігі бар балаларға  көрсететін арнаулы әлеуметтік қызметтер мен өзге де шаралар:
1) мүгедектігі бар балаларды тәрбиелеп отырған отбасыларға консультациялық көмек;
2) Қазақстан Республикасының заңнамасында көзделген тәртіппен мүгедектігі бар балаларға стационарларда, жартылай стационарларда және үйде қызмет көрсету жағдайларында арнаулы әлеуметтік көрсетілетін қызметтер;
3) Қазақстан Республикасының заңнамасында көзделген тәртіппен мүгедектігі бар балаларды абилитациялау мен оңалтудың жеке бағдарламасы шеңберінде техникалық көмекші (компенсаторлық) оңалту құралдарымен қамтамасыз ету;
4) мүгедектігі бар балаларға ерте қолдау көрсету;
4. Денсаулық сақтау, білім беру және халықты әлеуметтік қорғау ұйымдары мүмкіндігі шектеулі балаларға кешенді қолдау көрсету кезінде Қазақстан Республикасының заңнамасында көзделген өзге де шараларды (қызметтерді) ұсынады. 
5. Денсаулық сақтау, білім беру, халықты әлеуметтік қорғау ұйымдары көрсететін шаралардың (көрсетілетін қызметтердің) тізбесі мүмкіндігі шектеулі балаларға кешенді қолдау шеңберінде көрсетілетін шаралар (көрсетілетін қызметтер) тізілімінде қамтылады.

10-бап. Мүмкіндігі шектеулі балаларды және «қатер» тобындағы балаларды ерте анықтау

1. Мүмкіндігі шектеулі балаларды және «қатер» тобындағы балаларды ерте анықтауды денсаулық сақтау жүйесінде – алғашқы медициналық-санитариялық көмек көрсету ұйымдары, халықты әлеуметтік қорғау жүйесінде – арнаулы әлеуметтік қызметтер көрсететін субъектілер, білім беру жүйесінде – білім беру ұйымдары жүзеге асырады. 
2. Мүмкіндігі шектеулі балалар мен «қатер» тобындағы балалар ерекше білім беру қажеттіліктерін анықтау үшін бағалау орталықтарына жіберіледі.
3. Мүмкіндігі шектеулі балаларға және «қатер» тобындағы балаларға ерте қолдау көрсету көрсетілетін қызметтердің мазмұнына, жағдайларына, тәртібі мен сапасына, сондай-ақ олардың отбасыларына қойылатын бірыңғай талаптарды белгілейтін ерте қолдау стандартына сәйкес жүзеге асырылады.

11-бап. Ерекше білім беру қажеттіліктерін бағалау 

1. Мүмкіндігі шектеулі балалардың және «қатер» тобындағы балалардың ерекше білім беру қажеттіліктерін бағалауды ерекше білім беру қажеттіліктерін бағалау қағидалары мен бағдарламаларына сәйкес бағалау орталықтары жүзеге асырады.
2. Ерекше білім беру қажеттіліктерін бағалау қорытындылары бойынша мүмкіндігі шектеулі балаларға қызмет көрсететін ұйымдар іске асыратын жеке қолдау жоспары қалыптастырылады.
3. Бағалау орталықтары жеке қолдау жоспарының орындалуын мониторингтеуді жүзеге асырады.

12-бап. Ерте қолдау қызметтері, даму және ерте араласу орталықтары

1.	«Қатер» тобына жататын және мүмкіндігі шектеулі балаларға ерте қолдау көрсету үшін жергілікті атқарушы органдар ерте қолдау қызметтерін, даму және ерте араласу орталықтарын құрады.
2.	Ерте қолдау қызметтері мен даму және ерте араласу орталықтары ерте қолдау қызметтері, даму және ерте араласу орталықтары қызметінің қағидаларына сәйкес қызметтерін жүзеге асырады.
3.	Ерте қолдау қызметтері мен даму және ерте араласу орталықтарының міндеттері – мүмкіндігі шектеулі балаларға және «қатер» тобындағы балаларға жеке қолдау жоспарына сәйкес ерте қолдау көрсету, сондай-ақ ата-аналарға немесе өзге де заңды өкілдерге консультациялық көмек көрсету болып табылады.

13-бап. Мүмкіндігі шектеулі балалардың білім алуына тең қолжетімділікті қамтамасыз ету

1. Мүмкіндігі шектеулі балалардың білім алуы үшін білім беру ұйымдары мыналарды қамтамасыз етеді:
1) білім алу үшін арнайы жағдайлар;
2) мектепке дейінгі білім беру ұйымдарында пәндік-кеңістіктік дамыту ортасын құру;
3) оқытуда әмбебап дизайнды қолдана отырып инклюзивті білім беру ортасын құру;
4) ата-анасының немесе өзге де заңды өкілдерінің таңдауы бойынша арнайы білім беру немесе жеке оқыту;
5) арнаулы психологиялық-педагогикалық қолдау;
6) ерекше білім беру қажеттіліктері мен жеке мүмкіндіктерін ескере отырып қосымша білім беру;
7) орта білім беру ұйымдарында ерте кәсіптік бағдар беру;
8) ерекше білім беру қажеттіліктері мен жеке мүмкіндіктерін ескере отырып кәсіптік даярлау;
9) Қазақстан Республикасының заңнамасында белгіленген тәртіппен мүмкіндігі шектеулі балалармен жұмыс істеу үшін кадрлардың біліктілігін арттыру.

14-бап. Мүмкіндігі шектеулі балаларға кешенді қолдау көрсететін педагогтер мен мамандардың құқықтары мен міндеттері

1. Арнаулы педагогтер жоғары және (немесе) жоғары оқу орнынан кейінгі білім беру ұйымдарының базасында «Арнаулы педагогика» бағыты шеңберінде басқа мамандандыруға педагогикалық қайта даярлаудан өтуге құқылы.
2. Мүмкіндігі шектеулі балаларға кешенді қолдау көрсететін ұйымдардың педагогтері мен мамандарының:
1) кәсіби даярлықтан және қайта даярлаудан өтуге, сондай-ақ арнайы және инклюзивті білім беру, медициналық және арнаулы әлеуметтік қызметтер көрсету саласында біліктілігін арттыруға; 
2) кәсіптік қызметті жүзеге асыру үшін ұйымдастырушылық, материалдық-техникалық қамтамасыз етуге және қажетті жағдайлар жасауға құқықтары бар.
3. Мүмкіндігі шектеулі балаларға кешенді қолдау көрсететін ұйымдардың педагогтері мен мамандары:
1) әлеуметтендіруге көмек көрсетуді қоса алғанда, мүмкіндігі шектеулі балаларды кешенді қолдауды жүзеге асыруға;
2) жеке қолдау жоспарын толық көлемде және осы Заңда және Қазақстан Республикасының заңнамасында белгіленген талаптардан төмен емес көлемде орындауға;
3) мүмкіндігі шектеулі балаларды кемсітушілікке жол бермеуге, олардың жеке шекараларын сақтауға;
4) мүмкіндігі шектеулі балаларға білім алу үшін тең жағдайларды қамтамасыз етуге;
5) кәсіптік қызметті жүзеге асыру кезінде мүмкіндігі шектеулі балаларға әдеп тұрғысынан дұрыс, адал және құрметпен қарауға;
6) сыныпта (топта) жағымды психологиялық-эмоциялық ахуал жасауға жәрдемдесуге;
7) мүмкіндігі шектеулі балалардың, олардың ата-аналарының немесе өзге де заңды өкілдерінің құқықтары мен бостандықтарына қол сұғатын әрекеттер жасамауға; 
8) кешенді қолдау көрсету барысында мүмкіндігі шектеулі балалар туралы өздеріне белгілі болған мәліметтерді олардың ата-аналарының немесе өзге де заңды өкілдерінің келісімінсіз жария етпеуге міндетті.
4. Мүмкіндігі шектеулі балаларға кешенді қолдау көрсететін ұйымдардың педагогтері мен мамандарының Қазақстан Республикасының заңдарында көзделген өзге де құқықтары болады және олар өзге де міндеттерді атқарады.
5. Осы баптың 3-тармағында аталған адамдардың кешенді қолдау көрсету барысында мүмкіндігі шектеулі балалар туралы өздеріне белгілі болған мәліметтерді олардың ата-аналарының немесе өзге де заңды өкілдерінің келісімінсіз жария етуі Қазақстан Республикасының заңдарында белгіленген жауаптылыққа алып келеді.

15-бап. Мүмкіндігі шектеулі балаларды арнаулы психологиялық-педагогикалық қолдау бойынша көрсетілетін қызметтерді жүзеге асыратын ұйымдардың қызметін лицензиялау

1. Мүмкіндігі шектеулі балаларға арнаулы психологиялық-педагогикалық қолдау көрсететін ұйымдардың қызметі осы Заңға, Қазақстан Республикасының «Рұқсаттар және хабарламалар туралы» және «Білім туралы» заңдарына, сондай-ақ Қазақстан Республикасының заңнамасына сәйкес лицензиялауға жатады.
2. Мүмкіндігі шектеулі балаларға арнаулы психологиялық-педагогикалық қолдау көрсетуге лицензия беру және (немесе) лицензияға қосымша беру тәртібі Қазақстан Республикасының «Рұқсаттар және хабарламалар туралы» және «Білім туралы» заңдарында белгіленеді.
3. Білім беру жүйесіндегі мемлекеттік бақылау Қазақстан Республикасының Кәсіпкерлік кодексіне және «Білім туралы» Заңына сәйкес бақылау субъектісіне (объектісіне) барып тексеру, профилактикалық бақылау және бақылау субъектісіне (объектісіне) бармай профилактикалық бақылау нысанында жүзеге асырылады.

16-бап. Мүмкіндігі шектеулі балаларға кешенді қолдау көрсететін денсаулық сақтау, білім беру, халықты әлеуметтік қорғау ұйымдарын қаржыландыру

Мүмкіндігі шектеулі балаларға кешенді қолдауды қаржыландыру бюджет қаражаты, сондай-ақ Қазақстан Республикасының заңнамасында тыйым салынбаған өзге де көздер есебінен жүзеге асырылады.

4-тарау. МҮМКІНДІГІ ШЕКТЕУЛІ БАЛАЛАРДЫҢ ҚҰҚЫҚТАРЫ, ОЛАРДЫҢ АТА-АНАЛАРЫНЫҢ ЖӘНЕ ӨЗГЕ ДЕ ЗАҢДЫ ӨКІЛДЕРІНІҢ ҚҰҚЫҚТАРЫ МЕН МІНДЕТТЕРІ 

17-бап. Мүмкіндігі шектеулі балалардың құқықтары

1. Мүмкіндігі шектеулі балалардың:
1) өздерінің құқықтары мен бостандықтарын құрметтетуге;
2) медициналық, білім беру және арнаулы әлеуметтік қызметтер алуға;
3) өздерінің ерекше білім беру қажеттіліктерін айқындауға және арнаулы психологиялық-педагогикалық қолдау алуға;
4) денсаулық сақтау саласындағы уәкілетті орган айқындайтын тәртіппен техникалық көмекші (компенсаторлық) құралдармен және арнаулы жүріп-тұру құралдарымен қамтамасыз етілуге;
5) Қазақстан Республикасының заңнамасында белгіленген тәртіппен мектепке дейінгі, бастауыш, негізгі орта және жалпы орта, техникалық және кәсіптік, қосымша, орта білімнен кейінгі, жоғары және жоғары оқу орнынан кейінгі білім алуға;
6) Қазақстан Республикасының заңнамасында белгіленген тәртіппен алған біліміне сәйкес оқуды аяқтағаннан кейін жұмысқа орналасуға жәрдем көрсетілуге;
7) Қазақстан Республикасының заңнамасына сәйкес медициналық көмек алуға құқығы бар.

18-бап. Мүмкіндігі шектеулі балалардың (адамдардың) 
ата-аналарының және өзге де заңды өкілдерінің құқықтары мен міндеттері

1. Мүмкіндігі шектеулі балалардың ата-аналары мен өзге де заңды өкілдерінің: 
1) бағалау орталықтарында баланың ерекше білім беру қажеттіліктеріне бағалау жүргізу кезінде қатысуға;
2) баланың ерекше білім беру қажеттіліктерін бағалау нәтижелері туралы, сондай-ақ мүмкіндігі шектеулі балаларды (адамдарды) кешенді қолдаудың мақсаттары мен нәтижелері туралы ақпарат алуға; 
3) ерекше білім беру қажеттіліктерін бағалау нәтижелеріне Қазақстан Республикасының заңдарында белгіленген тәртіппен шағымдануға;
4) мүмкіндігі шектеулі балаларды (адамдарды) кешенді қолдауды алу мәселелері бойынша консультация алуға;
5) баланың қалауын, жеке бейімділігі мен ерекшеліктерін ескере отырып, білім беру ұйымдарын таңдауға; 
6) мүмкіндігі шектеулі балаларға кешенді қолдау көрсететін педагогтермен және мамандармен өзара іс-қимыл жасауға құқығы бар.
2. Мүмкіндігі шектеулі балалардың ата-аналары мен өзге де заңды өкілдері:
1) денсаулық сақтау ұйымдарының талабы бойынша баланың уақтылы зерттеп-қараудан және емдеуден өтуін қамтамасыз етуге, сондай-ақ медицина қызметкерлерінің ұсынымдарын сақтауға;
2) баланы тәрбиелеу мен оқытуға, оның қауіпсіздігіне, құқықтары мен мүдделерін қорғауға жауапты болуға;
3) баланың өмірі мен оқуы үшін қауіпсіз жағдайлар жасауға, оның зияткерлік және дене күштерінің дамуын, адамгершілік қалыптасуын қамтамасыз етуге;
4) мүмкіндігі шектеулі балаларды кешенді қолдау шеңберінде қызметтер көрсететін ұйымдар қызметкерлерінің ар-намысы мен қадір-қасиетін құрметтеуге;
5) мүмкіндігі шектеулі балаларға кешенді қолдау көрсету үшін қажеттілікті айқындау және қызметтердің қажетті көлемін ұсыну туралы шешім қабылдау үшін бағалау орталықтарына толық және анық ақпарат беруге;
6) мүмкіндігі шектеулі балаларға кешенді қолдау көрсетуге ықпал ететін мән-жайлардың өзгергені туралы денсаулық сақтау, білім беру және халықты әлеуметтік қорғау ұйымдарына уақтылы хабарлауға;
7) баланың ерекше білім беру қажеттіліктерін кешенді зерттеп-қарауды және бағалауды жүргізуге кедергі келтірмеуге міндетті.
3. Мүмкіндігі шектеулі балалардың ата-аналары мен өзге де заңды өкілдерінің Қазақстан Республикасының заңдарында көзделген өзге де құқықтары болады және олар өзге де міндеттерді атқарады.
4. Осы Заңда көрсетілген міндеттерді орындамағаны үшін ата-аналар мен өзге де заңды өкілдер Қазақстан Республикасының заңдарында белгіленген тәртіппен жауапты болады.

5-тарау. ҚОРЫТЫНДЫ ЕРЕЖЕЛЕР

19-бап. Қазақстан Республикасының мүмкіндігі шектеулі балаларды кешенді қолдау саласындағы заңнамасын бұзғаны үшін жауаптылық

Қазақстан Республикасының мүмкіндігі шектеулі балаларды кешенді қолдау саласындағы заңнамасын бұзу Қазақстан Республикасының заңдарына сәйкес жауаптылыққа алып келеді.

20-бап. Осы Заңды қолданысқа енгізу тәртібі

1. Осы Заң 2028 жылғы 1 қаңтардан бастап қолданысқа енгізілетін осы Заңның 5-бабының 3) тармақшасын, 15-бабын қоспағанда, алғашқы ресми жарияланған күнінен кейін күнтізбелік алпыс күн өткен соң қолданысқа енгізіледі. 
2. «Кемтар балаларды әлеуметтiк және медициналық-педагогикалық түзеу арқылы қолдау туралы» 2002 жылғы 11 шілдедегі Қазақстан Республикасы Заңының күші жойылды деп танылсын. 




Қазақстан Республикасының 
                Президенті



